“Кыргыз Республикасынын Өкмөтүнүн 2017-жылдын 23-июнундагы         № 407 “Транспорт каражаттарын, түзүлүштөрдү жана жабдууларды каттоо маселелери жөнүндө” токтомуна өзгөртүүлөрдү 

киргизүү тууралуу” Кыргыз Республикасынын Министрлер Кабинетинин токтомунун долбооруна маалым кат-негиздеме 
1. Долбоордун максаты жана милдеттери
Ушул долбоор Кыргыз Республикасында жол кыймылынын коопсуздугун камсыздоо жана Кыргыз Республикасынын аймагына автотранспорт каражаттарынын номердик түйүндөрүн жана агрегаттарын ташып келүүдө коррупциялык схемалардын фактыларын четтетүү максатында даярдалды.

Долбоордун милдети болуп Кыргыз Республикасынын Өкмөтүнүн 2017-жылдын 23-июнундагы № 407 токтому менен бекитилген Транспорт каражаттарын, түзүлүштөрдү жана жабдууларды, ошондой эле аларга карата менчик укуктарын мамлекеттик каттоо, кайра каттоо эрежелеринде тийиштүү өзгөртүүлөрдү киргизүү аркылуу рулдук башкаруусу оң тарабында жайгашкан транспорт каражаттарына агрегаттарды алып келүү жана пайдалануу мүмкүнчүлүгүн мыйзам деңгээлинде алып салуу, ошондой эле рулдук башкаруусу оң тарабында жайгашкан транспорт каражаттарын  эксплуатациялоону тартипке келтирүү саналат.
2. Баяндоочу бөлүгү
1. Жүргүзүлгөн сот-укуктук реформанын алкагында Кыргыз Республикасынын жазык-укуктук жана административдик мыйзамдары концептуалдык жактан кайра каралды. Тактап айтканда, бул иштин натыйжасы болуп 2019-жылдын 1-январынан тартып Кыргыз Республикасынын Бузуулар жөнүндө кодексинин күчүнө кириши болду, ушуга байланыштуу Кыргыз Республикасынын Административдик жоопкерчилик жөнүндө кодекси күчүн жоготту деп таанылды.
Ушул себептен Кыргыз Республикасынын Өкмөтүнүн 2019-жылдын 9-октябрындагы № 532 “Кыргыз Республикасынын Өкмөтүнүн 2018-жылдын 20-декабрындагы № 599 “Кыргыз Республикасынын Өкмөтүнө караштуу Мамлекеттик каттоо кызматынын алдындагы “Унаа” мамлекеттик мекемеси жөнүндө” токтомуна өзгөртүүлөрдү киргизүү тууралуу” токтому менен “Унаа” мамлекеттик мекемесинин административдик укук бузуулар жана административдик айып салуу боюнча функциялары алып салынган.  
Ушуга байланыштуу Кыргыз Республикасынын Бузуулар жөнүндө кодексине шайкеш келтирүү максатында Эрежелердин 7-пунктунун төртүнчү абзацын төмөнкүдөй редакцияда баяндоо сунушталат:

“Транспорт каражаттарын каттоонун, кайра каттоонун мөөнөтүн бузуу аныкталганда каттоо иш-аракеттери менчик ээси тарабынан жол кыймылынын коопсуздугу боюнча органдын ыйгарым укуктуу кызматкери толтурган бузуу жөнүндө протокол жана  айып пул төлөгөндүгү жөнүндө квитанция берилгенден кийин жүргүзүлөт”.

“1993-жылдын 3-сентябрында күчүнө кирген Конвенцияга түзөтүүлөрдү кошо алганда Вена шаарында 1968-жылдын 8-ноябрында кол коюлган жол кыймылы жөнүндө Конвенцияга Кыргыз Республикасынын кошулушу тууралуу” Кыргыз Республикасынын Мыйзамына ылайык Кыргыз Республикасы азыркы мезгилде Жол кыймылы жөнүндө Вена конвенциясынын катышуучусу болуп саналат.
Бул Конвенциянын жоболоруна ылайык Кыргыз Республикасында рулдук башкаруусу сол тарабында жайгашкан автотранспорт каражаттары катышкан оң тараптуу кыймыл белгиленген, бул транспорт каражаттарын эксплуатациялоонун тийиштүү тартибин жана жол кыймылынын коопсуздугун олуттуу деңгээлде камсыздайт. Бул жобо “Жол кыймылынын коопсуздугу жөнүндө” Кыргыз Республикасынын Мыйзамы менен бекитилгендигин белгилеп кетүү зарыл. 
Мурда 90-жылдары, түзүлгөн татаал экономикалык кырдаалдан улам сол тараптуу жол кыймылына ылайыкталган, кийин тыгындардын, күтүлбөгөн кырдаалдардын пайда болуу себеби болгон автотранспорт каражаттарын алып келүү иш жүзүндө көзөмөлдөнгөн эмес. Бул натыйжада Жол кыймылынын эрежелерин одоно бузулушуна, республикада авариялардын болуусунун көбөюшүнө  алып келген.  
Мындан тышкары рулдук башкаруусу оң тарабында жайгашкан автотранспорт коммерциялык максаттарда, анын ичинде белгилүү бир акыга жүргүнчүлөрдү ташуу үчүн (такси, шаарлар аралык ташуулар) колдонула баштады. Мында пайда табууну көздөгөн айдоочулар Жол кыймылынын эрежелерин атайылап бузушат (ылдамдык режимин бузуу, ашыкча жүктөө, көрүнбөгөн жерде кууп өтүү эрежелерин бузуу, жүргүнчүнүн автотранспорт каражатынан жолдун өтүүчү бөлүгүнө чыгышы).
Буга байланыштуу аталган категориядагы автотранспорт каражаттарына жол кыймылынын башка катышуучуларынын  терс пикирлери калыптанды.

Түзүлгөн кырдаалды эске алып, 2015-жылы коммуналдык чарба, айыл чарбасы, жолдорду куруу (күтүү) үчүн арналган транспорт каражаттарын (автокрандарды, автобургулоочуларды, автобетон аралаштыргычтарды, чачып жуугуч машиналарды), ошондой эле Кыргыз Республикасынын Өкмөтү тарабынан аныкталуучу транспорт каражаттарынын башка түрлөрүн кошпогондо, Кыргыз Республикасынын аймагында рулдук башкаруусу оң тарабында жайгашкан транспорт каражаттарын каттоо, пайдаланууга жол берүү жана жол кыймылына катышуу үчүн алып кирүүгө тыюу салынган.
Ошол эле учурда автотранспорт каражаттарынын аталган категориясына номердик түйүндөрдү жана агрегаттарды ташып келүүгө тыюу салынган эмес.
Мыйзамдардагы ушул кенемтеден улам ушул мезгилге чейин рулдук башкаруусу оң тарабында жайгашкан автотранспорт каражаттары запастык бөлүктөр жана комплектөөчү катары тоскоолдуксуз алып келинүүдө.
Рулдук башкаруусу оң тарабында жайгашкан автотранспорт каражаттары бар жарандар эрежелердин 54-пунктун колдонуу менен мыйзамдардагы бул кенемтени аларга таандык автотранспорт каражаттарын жаңыртуу үчүн пайдаланышууда.  Ага ылайык кузовдорду алмаштырууга уруксат берилген, ошону менен бирге иш жүзүндө каттоо учурунда мурдагы автотранспорт каражатынын каттоо документтерине жаңы автотранспорт каражатынын маалыматтары киргизилип, андан ары колдонулат.  
Жогоруда айтылгандарды эске алуу менен, “Кыргыз Республикасынын Өкмөтүнүн 2017-жылдын 23-июнундагы № 407 “Транспорт каражаттарын, түзүлүштөрдү жана жабдууларды каттоо маселелери жөнүндө” токтомуна өзгөртүүлөрдү киргизүү тууралуу” Кыргыз Республикасынын Министрлер Кабинетинин токтомунун долбоору кароого киргизилет. Долбоордо Эрежелерде коммуналдык чарба, айыл чарбасы, жолдорду куруу (күтүү) үчүн арналган транспорт каражаттарын (автокрандарды, автобургулоочуларды, автобетон аралаштыргычтарды, чачып жуугуч машиналарды), ошондой эле Кыргыз Республикасынын Өкмөтү тарабынан аныкталуучу транспорт каражаттарынын башка түрлөрүн кошпогондо, рулдук башкаруусу оң тарабында жайгашкан транспорт каражаттарына кузовдорду орнотууга, ошондой эле мурда жараксыздалган  рулдук башкаруусу оң тарабында жайгашкан транспорт каражаттарын каттоого тыюу салуучу өзгөртүүлөрдү киргизүү сунушталууда.
3. Мүмкүн болгон социалдык, экономикалык, укуктук, укук коргоочулук, гендердик, экологиялык, коррупциялык кесепеттердин болжолу

Кыргыз Республикасынын Министрлер Кабинети ушул токтом долбоорун кабыл алуу социалдык, экономикалык, укуктук, укук коргоочулук, гендердик, экологиялык, коррупциялык терс кесепеттерге алып келбейт.
Ошентсе да социалдык, экономикалык, укук коргоочулук кесепеттер боюнча калктын маселелери пайда болушу мүмкүн.
4. Коомдук талкуунун жыйынтыктары жөнүндө маалымат 
“Кыргыз Республикасынын ченемдик укуктук актылары жөнүндө” Кыргыз Республикасынын Мыйзамынын 22-беренесине ылайык токтомдун долбоору коомдук талкуулоо жол-жоболорун камсыздоо максатында Кыргыз Республикасынын Министрлер Кабинетинин расмий сайтында да жайгаштырылат.
5.  Долбоордун мыйзамдарга шайкештигин талдоо

Сунушталган токтом долбоору колдонуудагы мыйзамдардын ченемдерине, ошондой эле Кыргыз Республикасы катышуучусу болуп саналган, белгиленген тартипте күчүнө кирген эл аралык келишимдердин жоболоруна карама-каршы келбейт.

6. Каржылоо зарылдыгы жөнүндө маалымат

Ушул токтомдун долбоорун ишке ашыруу мамлекеттик бюджеттен кошумча финансылык каражаттарды талап кылбайт.

7. Регулятивдик таасирин талдоо тууралуу маалымат
Токтомдун долбоору регулятивдик таасирине талдоо жүргүзүүнү талап кылбайт, анткени ишкердикти жөнгө салууга багытталган эмес.

